
Šulske lěto chila so ke kóncej... 

... a wšitcy wjesela so po pilnym wuknjenju na zasłužene prózdniny. Njejsmy pak jenož 

w našich rjadownjach wuknyli, ale mějachmy tež wulkotne projekty. Tute běchu za nas 

přewšo rjane dožiwjenja. Chcemy našim čitarjam někotre impresije spřistupnić.  

 

Přejemy wšitkim šulerjam, wučerjam a staršim rjane dožiwjenjapołne lěćne prózdniny. 
Wjeselimy so na strowe zasowidźenje póndźelu, dnja 29. žnjenca 2022.  

 

Dźěćaca opera “Fidelio” 

Njedawno dožiwichu šulerjo 1.-4. lětnika w sportowej hali scenu z dźěćaceje opery 

Fidelio. Wuměłcy z Wiena přewodźachu nas w rjanych kostimach. Wšitcy dóstachu tak 

krótki dohlad do tuteje opery a zeznajomichu so bliše z wobsahom. 

Na kóncu mytowaše sylny aplaws dźěło spěwarjow, kiž zamóžachu naše dźěći zahorić a 

zapřijeć. 

 

 

 

 

 

 

 

 

 

 

 

 

 

 

 

Terminy: 

13.07.2022                 sportowy swjedźeń z diskoteku    

15.07.2022                 wudawanje wuswědčenjow – posledni šulski dźeń  

 

 

 



Mejemjetanje 

Póndźelu, dnja 30.05.2022 přewjedźechmy na našej šuli mejemjetanje. W 1. hodźinje 

so holcy 4. lětnika narodnu drastu zdrasćichu. W sportowej hali so nastupichmy a 

spěwajo na zahrodu ćehnjechmy. Rejowachmy někotre reje wokoło meje. Skónčnje 

meja padny. Hólcy běžachu wo 1. městno napřemo. Mejski kral bu Jurij Bětnar. Wón 

wupyta sej Martu Malinkec za swoju mejsku kralownu. Po tym ćehnjechmy spěwajo 

přez wjes. Při sportowym domje so za foto nastupichmy. Potom podachmy so do 

sportoweho domu. Tam běchu starši słódnu brěčku a samopječeny tykanc přihotowali. 

Tež mały kwiz bě za nas spřihotowany. To běše jara rjany předposledni mejski dźeń.  

Marta, Maili, Clara  Jadwiga ze 4. lětnika 

 

 

 

 

ADAC-wukubłanje w kolesowanju 

Z kolesom w šulskej hodźinje parcours absolować – to je tola wulkotna ideja. A runje 

to smy na našej šuli na dnju dźěsća dožiwić směli. ADAC je nam k tomu darmotnje 

kolesa a sobudźěłaćerja do šule pósłał. Kóžda rjadownja měješe jednu hodźinu chwile, 

najwušiknišeho šulerja a najwušiknišu šulerka wurisać. Parcours z kolesom wobsahowaše 

wšelake stacije, na přikład slalom, wusku šćežku, zadźěwki a wjedźenje kety w kruhu.  

 



Sportowe wubědźowanje: Dwupólna hra 
01.06.2022 woswjećichmy dźeń 

dźěsća raz tróšku njetypisce. 

Po tym, zo je sej wubranka 4. 

lětnika w prěnim kole 

wubědźowanja dwupólneje hry 

prěnje městno wudobyła, 

wotmě so druhe koło na tutym 

wosebitym dnju we Łužnicy. W 

druhim kole wubědźowanja 

wobdźělichu so mustwa z 

Großröhrsdorfa, Radeberga, 

Wojerec, Haselbachtala a 

Malešec. W běhu 

wubědźowanja stopnjowachu so naši šulerjo přeco bóle, tak zo buchu hry w běhu 

turněra přeco napjećiše. Na kóncu turněra wudobychmy sebi wuběrne 3. městno. 

Strowi, z wjesołymi mjezwočemi a bronzowymi medaljemi nawróćichmy so zaso do 

Ralbic.                                                                                                          N. Čižankec 

    
Zakónčaca jězba do Čorneho Chołmca 

Šulerki a šulerjo našeje šule podachu so kónc meje zhromadnje z wučerkami na 

zakónčacu jězbu tutoho šulskeho lěta. Dojědźechu z busom do Čorneho Chołmca ke 

Krabatowemu młynej. Tam wobdźělichu so wšitcy w małych skupinkach na wšelakich 

projektach, w kotrychž wjele wo serbskim kuzłarju zhonichu. Čorny młynk pokaza 

wšitkim swój młyn a swoju kuzłarsku knihu a rozprawješe wo ćežkim žiwjenju 

młynskich. Dalše zajimawe stacije běchu wopyt pjekarnje, kuzłarnje na dworje a při 

młynje, Krabatowa stawiznička k sobučinjenju kaž tež kwiz wo Krabaće. Ze 

zhromadnym wobjedom – plincami – so krasny dźeń skónči a bus dowjeze wšitkich zaso 

do Ralbic. 

 

 
 
 
 
 
 



Dalše nowosće z našeje šulskeje zahrodki 

W lońšim wudaću našeho Delanskeho zwónčka rozprawjachmy wo womłodźenju našeje 

šulskeje zahrodki. Mjeztym je so tam tójšto dalšich naprawow přewjedło. Z pomocu 

gmejnskeju dźěłaćerjow natwari nam naš domownik nowu rostlinarnju. Tam rostu nětko 

kórki, tomaty, kulirabij a zela. W haće so folija wuměni a wodowe rostliny so 

zwosadźachu. Samo wodomjetak so zatwari. Naše rybički, kotrež přebywachu 

přechodnje pola swójby Grimmigec, su mjeztym swój nowy domicil w haće šulskeje 

zahrodki zaso přiwzali.  Za ponowjenje hata kaž tež wo nowu zelowu špiralu so 

zahrodnica knjeni Leppersowa z Pančic postara. Wona natwari a zwosadźa rjany blečk 

za najwšelakoriše zela a korjeniny. Přidatne wulke drjewjane blido z ławkomaj 

přeprošuje nětko wšitkich na “šulu z zelenym” w našej rjanej idylce. Wutrobny dźak 

swójbje Grimmigec za  wobhospodarjenje našich rybičkow. 

 
 

 
                               


